
CYNGOR CYMUNED LLANBERIS 
____________________________ 

 
COFNODION CYFARFOD MIS HYDREF 2022   
 
1 CROESO 
Cofnodion cyfarfod misol rheolaidd y Cyngor nos Fercher y 12fed o Hydref 2022 am 7yh yn Y Ganolfan, Llanberis. 
Estynwyd croeso i'r aelodau gan y Cadeirydd. 
 
2 PRESENNOL ac YMDDIHEURIADAU 
Ward Padarn:  Rhys ap Gwilym, Emlyn Baylis, Iwan Harding, Heather L Jones, Kevin Morris Jones, Cyng. Kim Jones, Nia 
Jones, Helen Sharp, Trystan Thomas. 
Ward Peris:  Iola Owen, Llinos Haf Pritchard (Cadeirydd).  
Ymddiheuriadau:  Gwilym Evans, Louise Price,  
Hefyd yn bresennol:  Dei Tomos (Clerc). 
  
3 DATGAN BUDDIANT:  
Cofnodir, os yn berthnasol, o dan y gwahanol benawdau. 
 
4 CADARNHAU COFNODION: 
Cadarnhawyd cofnodion cyfarfod nos Fercher y 14eg o Fedi 2022 fel rhai cywir ac fe'i llofnodwyd gan y Cadeirydd.  
Cynnig ac eilio: HLJ / IH.  
 
5 MATERION YN CODI O’R COFNODION       . 
1. Trafnidiaeth a diogelwch plant Ysgol Dolbadarn: 
Trafodwyd y mater mewn cyfarfod diweddar o'r Llywodraethwyr yn yr ysgol. Mae'r ysgol yn bwriadu anfon athro i 
lawr efo'r plant at y ffordd ac mae sôn hefyd am ofyn am gymorth yr heddwas lleol er mwyn ceisio cael gwell trefn 
wrth i'r plant gwrdd a moduron yr oedolion sy'n eu casglu. Yn amlwg mae'r ysgol yn cymeryd y mater o ddifri. Roedd 
sôn fod yna fwriad hwyrach i gael rhai o'r plant i greu fideo diogelwch er mwyn ceisio dylanwadu ar y plant eraill 
rhieni / gofalwyr. 
2. Clwb Ieuenctid: 
Cafwyd dechrau llwyddiannus ac mae'n edrych yn addawol ar gyfer y tymor gyda rhwng 25 a 30 o aelodau yn ôl KJ. 
Roedd rhai o'r tu allan i'r pentref wedi ymuno hefyd a'r bwriad oedd cynnal cyfarfod bob nos Iau. 
3. Cae'r Ddôl: 
Bydd cyfarfod cyn diwedd y mis i ystyried trefniadau yr haf ar gyfer y prif ddigwyddiadau a gynhaliwyd yma o dan y 
drefn newydd. 
4. Cae Chwarae Ger y Llyn: 
Siom oedd deall na fydd y cwmni yn medru gosod y siglen a'r offer newydd ar gyfer plant bach tan o leiaf canol 
Tachwedd. Addawyd y siglen yn wreiddiol erbyn dechrau Medi.       
5. Blaen Nant, Nantperis: 
Mae'r sefyllfa ynglŷn â'r 'cais cynllunio' ar gyfer yr eiddo yn dal yn aneglur. Yn ôl y datganiad diweddaraf oddi wrth 
un o swyddogion Awdurdod Parc Cenedlaethol Eryri (APCE) roedd trafodaethau cyn-cais wedi bod rhwng y 
perchennog a'r Awdurdod ac yn ôl yr ebost "bod dim angen caniatâd Cynllunio ar gyfer yr adeilad dan gwestiwn oni 
bai ei bod wedi cael ei osod o fewn 'curtilage' y ty cyfagos ac yn disgyn o fewn paramedrau datblygiadau a ganiateir." 
Ymhellach dywedwyd y bydd ymweliad gan y swyddog yr wythnos nesaf "i weld sefydliad yr adeilad ac i weld os mae 
beth sydd wedi cael ei adeiladu yn cyd-fynd efo beth gaeth ei gyflwyno i'r Awdurdod yn ôl yn 2018." Mynegwyd cryn 
siom gan yr aelodau ac aniddigrwydd oherwydd fod y cysylltiad cynta ac APCE ynglŷn a hyn wedi bod yn mis Mawrth 
eleni. Gofynnwyd i'r Clerc holi pam yr oedi a pham nad oes ymweliad wedi bod cyn hyn. 
6. Llainwen: 
Adroddwyd i'r Clerc a KJ gyfarfod un o swyddogion Cyngor Gwynedd i drafod gosod llinellau melyn yn Llainwen Ucha'. 
Cafwyd cytundeb ar leoliadau'r llinellau, ac mae disgwyl y bydd y drefn o gyhoeddi map ac ymgynghori yn dechrau yr 
wythnos nesaf. 
7. Palmant Stryd Fawr: 
Er i un o swyddogion CG gydnabod fod angen trwsio'r tyllau yn y palmant chafwyd dim dyddiad ar gyfer gwneud 
hynny. Mae'n ymddangos ei fod ar restr o waith i'w wneud, ond pryd, does wybod. 
8. Meinciau Maes Derlwyn: 

9. Glyn Peris, Pen y Gilfach, Llanberis: 
Yn dilyn penderfyniad y Cyngor i holi rhai cwestiynnau ynglyn a'r cais fis yn ôl, ond i beidio ei wrthwynebu, trefnodd KJ 
gyfarfod Zoom efo rhai o swyddogion y cwmni oedd am agor cartref plant yno. Cynrychiolwyd y Cyngor gan KJ, EB, 
KMJ a'r Clerc. Atebwyd y rhan fwyaf o'r cwestiynau ynglyn a'r nifer plant a chyfradd staffio a pwyswyd eto ar i'r cwmni 
gysylltu a thrigolion lleol. Mynegodd KMJ ei fod yn dal i wrthwynebu'r cynllun ai fod am i hynny gael ei gofnodi. 
10. Llwybr Coed Nantucha: 
Er bod y llwybr wedi ei gau a rhybuddion arno i bobl beidio ei ddefnyddio oherwydd diogelwch, roedd llawer yn eu 
hanwybyddu. Cysylltodd y Clerc a swyddog llwybrau CG i ofyn pryd yr oedd y Cyngor yn bwriadu trwsio'r llwybr, ond 
hyd yma chafwyd dim dyddiad. 
11. Defaid: 
Cafwyd ar ddeall fod defaid yn dod i lawr y ffordd heibio Maes Derlwyn os oedd y giat heb ei chau. Holwyd a oedd 
modd edrych i weld a ellir gwneud yn siŵr fod y giat yn cau ohoni ei hun efo pwysau a chlicied. 
6 MATERION ERAILL 
1. Cynllunio: 
Yn dilyn y drafodaeth ar fater Cofnod 5.5 uchod soniwyd am gael aelodau i fynychu cwrs ar gynllunio. Gofynnwyd am 
wirfoddolwyr ac fe gynigiodd HLJ, KJ a RhaG y byddent yn hoffi mynychu cwrs ar lein gan Cymorth Cynllunio Cymru. 
Addawodd y Clerc holi i ddarganfod dyddiad y cwrs nesaf. 
2. Ynys yn y Ffordd ger Gorsaf yr Wyddfa: 
Ar ôl i gwestiynau gael eu codi mewn perthynas a chroesi'r ffordd o'r naill ochr i'r llall ger yr Orsaf roedd KJ a'r Clerc 
wedi bod ar y safle gyda un o swyddogion CG. Symudwyd yr ynys oedd ar ganol y ffordd adeg ymweliad y ras feics 
fawr Tour of Britain rai blynyddoedd yn ôl, ond er yr addewidion i'w hail osod  bryd hynny roddwyd mohoni'n ôl yn ei 
lle. Ym marn y Cyngor byddai ail osod yr ynys yn arafu'r drafnidiaeth ac yn gymorth i bobl groesi yn y llecyn 
poblogaidd yma. Mae'r Clerc yn disgwyl ymateb CG. 
3. Hen offerynnau Band Llanberis: 
Daeth cais eto am symud y cyrn o ysgol Dolbadarn gan nad oeddynt yn addas bellach i'r disgyblion. Addawodd y Clerc 
drefnu i gael rhywun cymwys i edrych ar eu cyflwr cyn penderfynu beth i wneud a nhw. 
4. Goleuadau a Choed Nadolig: 
Roedd y panel wedi cyfarfod i drafod goleuo'r pentref ac wedi cael cymorth parod y trydanwr Jason Jôs. 
Penderfynwyd ar y goleuadau i fynd ar y polion ac os byddai arian yn weddill i gysylltu rhagor o bolion er mwyn eu 
harddurnro, gan son am 4 ychwanegol. Byddai'r gost yn £280 +TAW y polyn yn ôl CG. 
Adroddodd y Clerc iddo archebu dwy goeden Nadolig, un ar gyfer y Nant a'r llall i Lanberis. Disgwylir y coed i gyrraedd 
dydd Gwener y 25ain o Dachwedd a bydd angen gwirfoddolwyr i'w gosod y diwrnod (Sadwrn) canlynol yn y ddau 
bentref a'u goleuo. Cytunwyd i logi 'casglwr ceirios' i hwyluso'r gwaith ac i osod y goleauadau newydd ar y lampau 
goleuo stryd. 
5. Clerc: 
Cyhoeddodd y Clerc ei fod am ymddeol gan roi 6 mis o rybudd, a gorffen ar ddiwedd y flwyddyn ariannol bresennol yn 
niwedd Mawrth. Yn y cyfarfod nesaf bydd angen dewis panel bychan i drefnu i hysbysebu'r swydd ac i bennyn u 
cyfrifoldebau a chyflog ar gyfer y Clerc newydd. Cynnig ac eilio: RhaG / HS 
 
7 GOHEBIAETH: 
1. Un Llais Cymru ac SLCC: Canllawiau ar Baratoi Cynllun Hyfforddiant Cyngor gan gynnwys Model o Dempled 
Cynllunio:  
Mae'r ddogfen yma cyfarwyddo Cynghorau sut i fynd ati i baratoi cynllun hyfforddi ar gyfer aelodau a Chlerc, a hynny 
erbyn 5 Tachwedd. Y bwriad yw cael cynghorau cymuned a'u staff 'mor effeithiol ac effeithlon ag y bo modd.' Dywedir 
'Dylai cynghorau ystyried yn rheolaidd a oes cyfleoedd i wella eu gweinyddiaeth a'u llywodraethiant er mwyn iddynt 
gyflawni eu cyfrifoldebau a gwasanaethu eu cymunedau yn well. Ar y 26ain o Fedi y derbyniodd y Clerc gopi 
electronig ar gyfer y Cyngor ac er iddo ei anfon i'r aelodau roedd amser wedi bod yn brin iddynt gael cyfle i'w ddarllen 
er mwyn gweithredu yn y cyfarfod hwn. Gresynwyd fod yr amser mor fyr ond penderfynwyd ei drafod yn y cyfarfod 
nesaf er mwyn ceisio cyfarfod y gofynion.  
2. CG - Cau Ffyrdd ar gyfer Marathon Eryri (ME): 
Cafwyd rhybudd fod bwriad i gau nifer o ffyrdd ar gyfer ME dydd Sadwrn 29 Hydref, 2022.  Adroddwyd am y ffyrdd 
gaiff eu heffeithio gan gynnwys cau yr A4085 o Lanberis i Benygwryd o 10 hyd 11.30 yb. Bydd nifer o strydoedd yn 
Llanberis ar gau am ran helaethaf o'r dydd. Holodd y Clerc a oedd yr aelodau'n derbyn fod yn rhaid cau rhai mannau 
am gynifer o oriau, ond  ni chafwyd gwrthwynebiad. 

3. Llywodraeth Cymru (LlC) - Holiadur am gapasiti digidol Cynghorau: 
Y bwriad oedd gweld beth ydi sefyllfa'r cynghorau, a oes heriau a rhywstrau yn wynebu'r cynghorau wrth ddarparu 
gwasanaethau digidol, hefyd chwilio am arferion da a pha gefnogaeth mae cynghorau ei angen er mwyn gwella eu 
gwasanaethau gan gynnwys adnoddau, capasiti a sgiliau. Roedd y Clerc wedi'i lenwi a'i anfon.    
4. Awdurdod Parc Cenedlaethol Eryri - Ymgynghoriad Ardaloedd Cadwraeth Eryri: 
Nodyn yn dweud fod dogfen ddrafft wedi ei chyhoeddi ar gyfer ymgynghoriad cyhoeddus ar 'Ardaloedd Cadwraeth 
sy'n Addas ar gyfer yr Unfed ganrif ar hugain'. Cafwyd cyflwyniad gan aelod o staff yr Awdurdod y llynedd am y bwriad 
i edrych ar ardal o fewn pentref Nantperis ynghyd a rhyw 13 o ardaloedd eraill yn y Parc. Mae'r manylion ar lein: 
[ https://cynllunio.eryri.llyw.cymru/polisi/prosiect-ardaloedd-cadwraeth/?gl=1*111h2et8 
gaMic3MjlxNTc2ljE2NjM5Mzk4OTc.*ga 2SRYFPWD50*MTY2NDM2MDU1Ni43LjEuMTY2NDM2MDU5MC4wLjAuMA.. ] 
Ar ôl yr ymgynghoriad y bwriad ydi gwerthusiad a chynllun rheoli ar gyfer yr ardal; os am ymateb yna dyddiad cau'r 
ymgynghoriad ydi 5yh, 11 Tachwedd 2022. 
5. CG Ardal NI: 
Rhybudd fod y cyfarfod trafod i'w gynnal ar 6 Hydref yn Y Ganolfan. am 6.15yh. 
6. LlC - Ymgynghoriad Gweinyddu Etholiadau: 
Llythyr yn nodi fod LlC yn ymgynghori ar broses o foderneiddio proses gweinyddu etholiadau a diwygio etholiadol 
ehangach er mwyn 'lleihau diffyg demoratiaeth'. Manylion yma: [  https://llyw.cymru/papur-gwyn-ar-weinyddu-
diwygio-etholiadol  ]  Dyddiad cau - 10 Ionawr 2023 ac ymateb i [  Elections.Consultation@gov.wales  ]. 
              
8 CYNLLUNIO: 
Dim ceisiadau i law. 
 
9 MATERION ARIANNOL: 

1) Yn y Banc ar yr 28ain o Fedi, 2022  
Cyfrif Cyfredol: £61,430.07  Cyfrif Cadw: £66.55                                   
 
2) Cadarnhawyd y taliadau canlynol:    

CYFANSWM   …   … £3,922.47     
 
3) Arian a dderbyniwyd rhwng 29/08/2022 a 28/09/2022:  
CYFANSWM   …   … £195.00   
Cynnig ac eilio yr oll o'r materion ariannol: TT / KMJ.    
              
10 ADRODDIADAU ERAILL: 
1. Sul y Cofio: 
Addawodd IO sicrhau y Dorch arferol ar ran y Cyngor ar gyfer Sul y Cofio ac fe'i gosodir gan LlHP y Cadeirydd. Holwyd 
tybed a oedd Beth Holding am drefnu'r orymdaith? 
 
11 CYFARFOD NESAF:         
Dyddiad y cyfarfod nesaf.  Nos Fercher Tachwedd 9, 2022 am 7.00yh yn Y Ganolfan. 
 
Arwyddwyd a chafwyd yn gywir:  
Cadeirydd:   Llinos Haf Pritchard 
Clerc:   Dei Tomos      Dyddiad: 9 Tachwedd, 2022  
             3/3 


